
berdjiwa, dari sebab itoe maka ini hari ija tinggal sadja dalem roemahnja, tida toeroet dateng di astana aken mengadep pada Keizer, serta ada soeroean dari astana njang ija terpanggil oleh Keizer, maka ija takoet tida toeroet panggillan itoe, sigra berpakejan kebesarannja, dengen hormat dateng mengadep di hadepan tachta karadja'än, Keizer membri prentah pada sekalian orang berpangkat njang masieh mengadep, marika itoe masing-masing terprentah boleh poelang, tjoema Gwie Tien njang lantas ter'adjak masoek oleh Keizer ka'dalem paseban „Piantian,” berdoewa sama doedoek, sembari mengomong dari hal atoeran negeri, setelah ampir djam 11 siang, Keizer prentah pada Pendjaganja, aken bawak dateng papan mainan „Tiokie” (tjatoer?) ija berdoewa lantas moelain doedoek main, beloen sampe habis itoe satoe mainan, di sitoe-sitoe djoega Gwie Tien djadi mengantoek teroes poeles, Keizer bijarken sadja tida maoe bangoenin, Gwie Tien setelah mendoesin laloe berloentoet sembari berkata: „Hamba minta ma'äf, njang tadi hamba brani koerang hormat mengantoek di hadepan Toewankoe.”

Keizer menjaoet: „tida ada apa kasalahanmoe, kamoe boleh bangoen, marilah kita main lagi.”

Gwie Tien oendjoek hormatnja sembari bilang trima kasi, laloe doedoek kombali baroe sadja moelain main, kedengeran di loewar astana ada soewara ramee-ramee, sebentar lagi

